
Сүлейменов О.

                                Бәрекелді, Астана боксшылары!

    Астана құрамасы бокстан Қазақстан Республикасының III жазғы спартакиадасы – Қазақстан чемпионатында командалық бірінші орынды жеңіп алды.

     Бокс – Қазақстан спортының көшбасшысы ұлттық мақтанышы. Еліміз тәуелсіздік алғаннан бері қазақ боксшылары Олимпиада ойындары мен әлем чемпионаттарынан жүлдесіз қайтқан емес. Қай спортты алып қарасақ та боксшылардың табысына жетпей тұр.

     Ұлттық спортқа айналған осы бокстан өтетін жыл сайынғы Қазақстан чемпионаты да елдегі ең тартысты әрі қызықты жарыс болып саналады. Ал биылғы чемпионат тіптен бәсекелі болды десе болады. Олай дейтініміз, бұл біріншілік Қазақстан Республикасы III жазғы спартакиадасының аясында өткізілді. Яғни, биылғы чемпионаттың жүлдегерлері екі бірдей жарыстың көрігін қыздырды. 
      Алматы қаласындағы Балуан Шолақ атындағы спорт кешенінде 13-20 ақпан күндері өткен жарысқа еліміздің 14 обылысының, Астана және Алматы қалаларының құрамалары сынға түсті. Шаршы алаңға әр аймақтың ең тандаулысы саналған 160 боксшы шықты.

     Ал финалда 64 кг салмақтары Данияр Елеусінов (С.Сейфуллин атындағы Қазақ агротехникалық университетінің 2 курс студенті) оңтүстік қазақстандық Алмазбек Әлібековті ұпай санымен тізе бүктіріп, екінші рет қатарынан Қазақстан чемпионы атағын жеңіп алды. 2010 жылы Қытайда өткен ХVI жазғы Азия ойындарында жеңімпаз атанған Данияр ұлттық біріншіліктің «Ең үздік боксшысы» сыйлығына да лайықты болып танылды.
